
[bookmark: _Hlk153192074]INTRODUZZJONI 

IĊ-CHAIRPERSON (Onor. Jo Etienne Abela): Nilqa’ lil kull min qed isegwina online fuq is-sit elettroniku tal-Parlament, kif ukoll lil dawk it-telespettaturi li se jkunu qed isegwu x-xandira ta’ dan il-Kumitat fuq l-istazzjon televiżiv tal-Parlament. 

Nieħu din l-opportunità biex infakkar lil dawk kollha li ser jindirizzaw lil dan il-Kumitat li l-proċeduri huma pubbliċi u li allura dak li se jingħad u jintwera se jkun qiegħed jixxandar kif indikat, dejjem sakemm dak li jkun ma jurix ix-xewqa u l-intervent tiegħu ma jixxandarx. 


DISKUSSJONI DWAR IL-KONNETTIVITÀ TA’ GĦAWDEX – 
IS-SERVIZZ TAL-FAST FERRY (Kontinwazzjoni)

IĊ-CHAIRPERSON (Onor. Jo Etienne Abela): Nixtieq ninforma lill-Membri li rċevejt ittra mingħand is-Sur Antoine Grima proprju dwar is-suġġett diskuss bħalissa minn dan il-Kumitat, jiġifieri l-fast ferry service, u rċevejt email mingħand is-Sur Noel Formosa dwar il-Post Graduate Certificate in Contemporary Gozo Studies, u kemm l-ittra kif ukoll l-email ġew iċċirkolati, filwaqt li kopja tagħhom tinsab fil-folder tagħkom.

Illum, bħala mistednin għandna bħala r-rappreżentant tal-kumpanija Virtù Ferries, is-Sur Henry Saliba; rappreżentanta tal-Association for Gozitan Employees Working in Malta, is-Sa Joanna Piscopo; rappreżentant tal-Gozo Tourism Association, is-Sur Joe Muscat; rappreżentanti tal-kumpanija Gozo Fast Ferries, is-Sinjuri Edward Zammit Tabona u s-Sinjur Mark Bianchi; rappreżentant tal-Public Transport, is-Sur Konrad Pulè; u rappreżentant ta’ Transport Malta, is-Sur Ivan Pierre Vella. Allura, ngħaddu minnufih għad-diskussjoni tas-suġġett tal-lum, li hija l-konnettività ta’ Għawdex u s-servizz tal-fast ferry. Nibdew bl-ewwel intervent u nilqa’ magħna lir-rappreżentant tal-Virtù Ferries, is-Sur Henry Saliba, sabiex jagħmel il-preżentazzjoni tiegħu. Grazzi.

IS-SUR HENRY SALIBA (Rappreżentant tal-Virtù Ferries): Jien nixtieq nagħmel reazzjoni qasira għal xi punti li tqajmu waqt l-aħħar laqgħa. Naħseb li l-iktar punt li deher importanti kien id-diskors dwar l-iskeda tal-ħinijiet. Hemm varji setturi Għawdxin li jixtiequ li jkollhom il-ħinijiet tal-iskeda skont ix-xogħol tagħhom. Fil-verità dik hija l-inqas problema għalija. Meta kellna laqgħat fil-passat mas-Segretarjat tal-Ministeru ta’ Għawdex fejn talbuna biex inbiddlu xi ħinijiet, aħna hekk għamilna fejn stajna. Verament, jekk nistgħu nirranġaw, se nibqgħu nirranġaw. That is probably one of the lesser issues li hemm. Naturalment, għax fl-aħħar mill-aħħar hemmhekk se taqa’ l-istorja, dejjem kemm il-Gvern lest jintervjeni. 

Jien xtaqt nieħu s-suġġett iktar b’mod miftuħ u naraw aħna proprjament x’irridu minn dan il-fast ferry. Naħseb importanti li l-assoċjazzjonijiet, il-Gvern, l-Oppożizzjoni, Għawdex, l-ekonomija, eċċ. nifhmu fejn nixtiequ naslu b’dan is-servizz tal-fast ferry. Jien naħseb li naqblu li l-fast ferry għandu jgħin għall-problema kbira tat-traffiku li donnha qed tiżviluppa kuljum fin-North ta’ Malta. Illum ġejna f’sitwazzjoni fejn min ser imur jiekol Għawdex filgħaxija jaħsbiha darbtejn imurx għax se jeħel fit-traffiku l-Mellieħa. Għaddejt minnha jien stess – kif toqrob lejn Burmarrad u mis-Salina jibdew il-problemi – mela allura inti trid tikkalkula kemm se ddum biex tmur Għawdex. U din mhix ċajta li se ngħid: Aħna li ilna noperaw fuq Sqallija, fuq Pozzallo għal 35 sena, meta jkun hemm long weekend tasal Pozzallo qabel Għawdex! Sempliċi! Dawn huma fatti għax għamilna t-timing u dawn l-affarijiet kollha. Allura huwa żvantaġġ li qiegħed jikber għal Għawdex li l-aċċessibilità qed issir problema, u naħseb li l-fast ferry f’dan il-każ jista’ jagħmel id-differenza kollha, jew id-differenzi li jista’ jkun hemm. Mela fuq dan naħseb li qegħdin naqblu. 

Issa, jekk irridu niftħu s-suġġett iktar, aħna rridu mmorru għal inqas karozzi Għawdex? Inqas karozzi Għawdex ifisser Għawdex iktar nadif, Għawdex iktar kwiet, u allura Għawdex prodott turistiku aħjar. Naħseb li jekk se mmorru ’l hemmhekk il-fast ferry għandu jgħin ħafna. Mhux qed ngħid hekk għax fl-interess tagħna, imma għax se jkun pedina importantissima. Jiġifieri dak huwa parti mill-prodott.   
It-turiżmu lejn Għawdex; ilna ħafna snin li ħafna turisti jmorru Għawdex għal ġurnata, u allura bejn id-9.30 am u l-10.30 ikollok invażjoni lejn Għawdex, u mbagħad wara nofsinhar bejn it-3.30 p.m. u l-5.00 p.m. ikun hemm invażjoni lejn Malta. With all due respect, dak mhux turiżmu. Mill-esperjenza li kellna s-sena l-oħra, li kienet l-ewwel sena li bdejna noperaw, rajna li jekk toffri servizz tajjeb, frekwenti u li jasal malajr t-turist jista’ jmur Għawdex wara nofsinhar, jidħol il-Belt fuq Valletta excursion u jsib il-lift li jniżżlu isfel u jista’ jmur Għawdex b’mod faċli, filgħaxija biss jew wara nofsinhar biss. Aħna rajniehom t-turisti ġejjin on board f’ħinijiet mhux tas-soltu. Jien naħseb li ’l hemmhekk irridu mmorru, mhux biss servizz f’dak il-ħin partikolari għal dak il-ħaddiem partikolari. 

Hemm ħafna iktar x’tagħmel. Pereżempju, jekk niftħu sew għat-turisti tal-cruise liners, dawn kemm jimxu fuq il-moll u jsibu t-terminal tal-fast ferry. Allura hemm ħafna x’isir u naħseb li l-fast ferry jista’ jkun is-soluzzjoni.

Issa x’inhi l-problema? Bis-sena esperjenza li għandna bil-fast ferry, it is not financially feasible. Ilna nipprovaw ix-xhur u nibqgħu nipprovaw, iżda bin-numri li għandna jidher ċar li dan il-famuż fast ferry service mhuwiex fattibbli assolutament għall-operatur. Jiġifieri xi ħadd se jkollu jintervjeni. Il-kalkolu tagħna huwa li nistgħu noħolqu ħafna xogħol għal Għawdex meta tara li fl-ewwel sena użawh nofs miljun ruħ li 28% minnhom, jiġifieri 9,000 ruħ, kienu Għawdxin. Diġà għandek indikazzjoni. Issa għandna l-iskeda ta’ Lulju u bdejna nagħmlu ċerti ħinijiet filgħaxija biex il-Malti jista’ jmur jiekol hemmhekk.   

Bħala konklużjoni jien nara li l-problema hija waħda, li s-servizz mhuwiex fattibbli. L-effett li se noħolqu fuq l-ekonomija ta’ Għawdex definitely, bil-multiplier effect, bil-Malti, se jkun tajjeb u tajjeb ħafna, però l-mezz kif toħloq dak il-multiplier effect mhuwiex fattibbli biżżejjed. U allura qed naraw li hemm bżonn l-intervent tal-Gvern. Aħna diġà kellna diskussjoni mal-Gvern. L-idea li ħadna hija li l-Gvern qiegħed jikkonsidra u qiegħed jara l-affarijiet tiegħu ovvjament. Fil-ġranet li ġejjin se nagħtu figuri konkreti lill-Gvern u naraw li dawn il-figuri jkunu awdittjati, and we take it from there.

IĊ-CHAIRPERSON: Grazzi, Sur Saliba. Nistieden lill-membri jagħmlu mistoqsijiet jew rimarki? L-Onor. Alex Borg.

ONOR. ALEX BORG: Grazzi, Sur Saliba, talli attendejt għal din il-laqgħa tagħna u tajtna insight tas-sitwazzjoni. Nifhem il-punt li intom fl-aħħar mill-aħħar, bħala kumpanija privata, il-profitti huma importanti Però trid tifhem ukoll il-punt tagħna bħala rappreżentanti tal-poplu li rridu nwasslu l-messaġġ tal-poplu Għawdxi, speċjalment meta jkun hemm ċerti nuqqasijiet fis-servizz. Jien ma rridx ninftiehem ħażin. Nemmen li l-fast ferry ameljorat sa ċertu punt il-ħajja tal-Għawdxin, però kienet ippjanata li tkun game changer speċjalment fis-sistema tal-interkonnettività ta’ Għawdex. Jien nemmen li nistgħu nimmassimmizzaw il-potenzjal tal-fast ferry jekk nindirizzaw ċerti nuqqasijiet sabiex il-ħajja tal-Għawdxi speċjalment tkun iktar faċli. 

Wieħed mill-iktar ilmenti li nisma’ huwa rigward it-timetable tal-fast ferry għax hemm ċerti ħinijiet li huma importanti ħafna għall-ħajja tal-Għawdxin. Forsi sas-sena l-oħra kienu hekk sakemm it-timetables kienu maqsumin bejn Virtù Ferryies u Gozo Fast Ferry, però malli dawn it-timetables ġew amalgamati f’waħda rajna li kien hemm gap kbira bejn l-10.00 a.m u s-1.00 p.m. li kienet ta’ żvantaġġ għall-istudent Għawdxi li jmur l-Università u jmur l-MCAST, kif ukoll ta’ żvantaġġ għall-edukaturi li speċjalment bħalissa li jispiċċaw f’nofsinhar u allura jkollhom jistennew ċertu perjodu ta’ ħin biex jiġu lura lejn Għawdex. Apparti hekk, hemm ħinijiet ta’ filgħaxija li stajna nimmassimizzawhom, stajna noħolqu niċċa ġdida ta’ turiżmu ġewwa Għawdex għal nies li pereżempju jmorru biex jieklu hemm u allura stajna anke ngħinu l-ekonomija Għawdxija. Dawk kienu l-iktar punti li smajt rigward is-servizz.

Rigward il-financial feasibility tas-servizz naħseb li huwa importanti li tiddiskutu magħna, speċjalment bħala Kumitat Parlamentari, biex inkunu nistgħu naraw x’alternattivi nistgħu nsibu. Fl-aħħar mill-aħħar, il-prijorità tiegħi tibqa’ Għawdex u l-Għawdxin, u jekk l-Għawdxin qed jgħidu li hemm ċerti nuqqasijiet, nixtieq li niddiskutuhom sabiex naraw it-triq ’il quddiem għalihom.
IS-SUR HENRY SALIBA: Serraħ moħħok li aħna l-interess tagħna hu li l-Għawdxi jinqeda kemm jista’ jkun tajjeb. Meta konna għamilna l-iskeda l-ġdida bażikament ipprovajna nsibu bilanċ bejn it-telf tal-flus u s-servizzi. Issa daħħalna dik il-gap ta’ filgħodu u ta’ filgħaxija. Ta’ filgħaxija, pereżempju, l-idea tagħna kienet li fis-sajf naraw lill-Maltin imorru jieklu Għawdex. Infatti konna ninżlu x-Xatt tal-Imġarr, Għawdex, b’200 ruħ li jmorru jieklu hemmhekk. Huwa suq tajjeb għalina u naħseb li hemmhekk irridu mmorru. Irridu naraw ukoll familji Għawdxin ġejjin il-Belt, definittivament dak hu l-iskop. Serraħ moħħok li, fejn nistgħu, mingħandna se ssibu koperazzjoni assoluta. Aħna ma neħdux gost li l-infermiera jgħidulna li wara x-xift tax-xogħol jagħmlu siegħa u nofs jistennew. Din nifhmuha totalment. Tant hu hekk li għamilna code sharing apposta bejn il-kumpaniji tagħna. Qabel kienet li jekk inti għandek biljett ta’ Virtù Ferries ifisser li trid tistenna, anke jekk ikun se jitlaq siegħa wara. Issa bil-code sharing, jekk inti għandek biljett tal-kumpanija l-oħra, tkun tista’ titlaq ma’ tal-ewwel. Dak hu s-servizz serju, u għalhekk għamilna l-code sharing. Fil-verità ħolqitilna ħafna problemi fil-back office għax żewġ kumpaniji differenti u żewġ sistemi differenti, u allura hemm ħafna xogħol tal-uffiċċju, però għamilnieha u n-nies laqgħuha. Hekk għandu jkun. Fil-bidu kien hemm każijiet fejn qiegħed tistenna fuq is-siġġu, jidħol il-GFF iżda ma nistax immur fuqu għax jien irrid naqbad ta’ siegħa wara. Għalhekk għamilnieha. Jiġifieri serraħ moħħok li aħna għandna kull interess li naraw il-bżonnijiet tal-Għawdxin. 

Fil-fatt, anke fir-rigward tal-prezzijiet tal-Għawdxin, kif taf inti, aħna m’aħniex marbutin ma’ xi prezzijiet għax aħna sal-lum la hemm PSO u xejn, noperaw waħedna. Ħadd ma qabadna minn rasna u ġegħelna noperaw, biex ngħidu kollox. Kull investiment li għamilna għamilnieh aħna, u t-telf li kellna għamilnieh aħna. Issa qed naraw kif se nimxu ’l quddiem. Però serraħ rasek li aħna għandna kull interess li naraw l-interessi tan-nies u, għalkemm ma konniex marbutin b’xi prezzijiet, il-prezzijiet tal-Għawdxin from day one baqgħu l-istess, baqgħu skontati, xi €1.10 probabbli inqas minn dak li jħallas il-Malti, u allura assolutament we are on the same lines.

IĊ-CHAIRPERSON: L-Onor. Buttigieg.

ONOR. CLAUDETTE BUTTIGIEG: Grazzi, Sur Chairman, u grazzi, Sur Saliba, li inti ġejt tispjegalna. Minn dak li għedtilna ovvjament l-aħbar tal-vijabbiltà mhijiex waħda feliċi, però huwa interessanti wkoll li kont qed tgħid li se tippreżentaw xi numri awditjati lill-Gvern, u allura qed nassumi li għadhom mhumiex lesti. Naħseb li hija daqsxejn mistoqsija ovvja, però se nagħmilha xorta. Milli qed nifhem jien hija kwestjoni ta’ numri; qed jintuża s-servizz, imma biex ikun vijabbli jrid jintuża ħafna iktar, hux hekk?

IS-SUR HENRY SALIBA: Hija kwestjoni ta’ numri dejjem. Jiġifieri numri against the value of fares naturalment, against il-costs biex topera l-fast ferry. Pereżempju, il-fuel fil-passat kissirna – litteralment – għaliex kull operatur tal-vapuri li jaħraq il-fuel għandu problemi kbar. It is the cost against the value of the ticket, u n-numri li wieħed jista’ jantiċipa. Dik hija l-problema. Li hu żgur hu, jien m’għandix dubju, li x-xogħol li nistgħu niġġeneraw għal Għawdex huwa interessanti ferm, speċjalment il-benefiċċju ta’ nuqqas ta’ karozzi u dawn l-affarijiet kollha, the final Gozo product, green destination, eċċ., jekk irridu mmoru ’l hemm ovvjament. Però qisna għandna servizz 5-star u mbagħad qisu qed jgħidlek li s-servizz huwa sabiħ iżda jien lest nagħtik 2-star u mhux 5-star. Jiġifieri n-nies iriduh is-servizz, u fil-fatt l-ilmenti li kien hemm saru għaliex in-nies iridu jużawh. It-turisti għoġobhom, il-Maltin għoġobhom, l-Għawdxin għoġobhom, jiġifieri hemm barra għandu suċċess kbir, in-nies iriduh, però l-vijabilità hija differenti.

IĊ-CHAIRPERSON: L-Onor. Camilleri.

ONOR. ABIGAIL CAMILLERI: L-ewwel nett, qed nieħu pjaċir li inti semmejt il-punt li amalgamajtu l-operat biex taqdu lill-Għawdxin ħalli jkunu jistgħu jaqbdu l-ewwel fast ferry available ikun ta’ liema kumpanija jkun il-biljett. Sfortunatament fl-aħħar jiem dan is-servizz ġie anke interpretat bħala monopolju, u allura ħadt pjaċir li qajjimt dan il-punt. Fl-istess waqt xtaqt nirringrazzjak għall-fatt li qed nara persuni li lesti li jisimgħu, lesti li jaħdmu magħna biex isibu soluzzjoni, kif ukoll li qed jaraw il-kwestjoni b’mod ħolistiku fis-sens li qed tħarsu wkoll lejn it-turiżmu Għawdxi. Ta’ dan xtaqt nirringrazzjakom.

IS-SUR HENRY SALIBA: Jien smajt il-kumment dwar il-monopolju, iżda ma semmejtux. Rigward il-fatt li aħna nisimgħu lill-Għawdxin serraħ moħħok. Il-Malti jew l-Għawdxi jgħid “La ddardarx l-għajn li tixrob minnha.” Jiġifieri aħna rridu li s-suq ikun kuntent bina. Iva, hemm din il-problema tal-vijabilità li rridu ningħaqdu biex induru magħha, però aħna qegħdin hawn biex naħdmu assolutament.

IĊ-CHAIRPERSON: Il-Ministru Clint Camilleri.

ONOR. CLINT CAMILLERI: Grazzi talli għoġbok taċċetta l-istedina u għoġbok tkun hawnhekk fostna sabiex anke bħala Deputati Għawdxin inkunu nistgħu nieħdu insight aħjar tal-operat tagħkom u tat-triq ’il quddiem. Tajjeb li niftakru li ftit iktar minn sena ilu ma kellniex dan is-servizz, jiġifieri Għawdex kien litteralment dipendenti biss mill-vapur tal-Gozo Channel. L-unika triq bejn Malta u Għawdex kien il-vapur tal-Gozo Channel. Illum il-ġurnata għandna triq oħra, triq mill-Imġarr sal-Belt Valletta. Għal min jagħmel użu minnu, b’mod partikolari l-Għawdxin li jaħdmu Malta jew li jistudjaw Malta, fil-fatt kien game changer, jiġifieri kien hemm kummenti sbieħ immens ta’ nies li fl-aħħar iddeċidew li jirrilokaw ruħhom ġewwa Għawdex għaliex is-servizz ta din l-opportunità. X’ħin tiltaqa’ ma’ nies diġà Għawdex fil-5.00 p.m. jew fis-6.00 p.m. jgħidulek: Jien bdilt ħajti għax fl-aħħar nista’ niġi nieħu kafè fil-pjazza li ma stajtx nagħmilha qabel. Din hija xi ħaġa importanti ferm.

Ovvjament, kif qed tgħid tajjeb inti, il-Gvern huwa konxju tal-isfidi li qegħdin tiffaċċjaw u huwa konxju wkoll li dan is-servizz beda fiż-żmien li kellna l-problema tal-pandemija u għaldaqstant żgur ma kienx hemm is-suq tat-turisti hemm barra. Jiġifieri, nispera li tul dan is-sajf wieħed ikun jista’ jara kambjament għall-aħjar bħala numri mill-barranin li jżuru l-gżira ta’ Għawdex. Jien nemmen – u nemmen li ħafna minnkom hawnhekk temmnu bħali – li s-servizz tal-fast ferry qed jagħti żewġ opportunitajiet kbar lil Għawdex. L-ewwel u qabel kollox hija l-opportunità lill-Għawdxin li jaħdmu Malta, li jistudjaw Malta, li jistgħu jaslu lura fi gżirithom ferm aktar malajr u b’aktar iffrankar tal-ħin, xi ħaġa importanti ferm. L-opportunità l-oħra li ma tantx inħobbu nsemmuha, imma forsi l-GDA jkun jista’ jelobora fuqha, hija l-fatt li, permezz ta’ din it-triq il-ġdida biex ngħidu hekk – għax fl-aħħar mill-aħħar hija triq għalina – qed nilqgħu fostna turisti li forsi qabel ma kenux se jiġu jew li qabel kienu jarawha bi tqila biex imorru ċ-Ċirkewwa jaqbdu l-vapur. Jiġifieri qed nagħtu l-facilità li minn nofs Malta, mill-Belt Valletta, qed naqbdu ammont ta’ turisti li qed jiġu ġewwa Għawdex. Din hija xi ħaġa importanti ferm fejn tidħol l-ekonomija Għawdxija.  

Nifhem ukoll il-problemi fis-sens ta’ sfidi finanzjarji u għaldaqstant, kif spjega tajjeb is-Sur Saliba, qegħdin isiru diskussjonijiet mal-Gvern. Aħna nemmnu li s-servizz tal-fast ferry bejn il-gżejjer huwa indispensabbli għaliex nafu l-bidliet li ġab miegħu. Għaldaqstant id-diskussjonijiet se jkomplu għaddejjin sabiex tinstab is-soluzzjoni, bħalma jinstabu wkoll soluzzjonijiet oħrajn b’mod partikolari fejn jidħlu l-gżejjer. Jekk wieħed iħares lejn gżejjer lil hinn minn xtutna, gżejjer fl-Ewropa u madwar id-dinja, l-insularità doppja hija xi ħaġa li kull Gvern irid iżomm ġo moħħu, fis-sens li mhux bilfors li l-mudell ikun economically viable biex inti tagħti s-servizz, għaliex fl-aħħar mill-aħħar għandek gżira li l-gvern huwa obbligat li joffri servizz tajjeb ta’ konnettività u jkun hemm konnettività li l-Għawdxi jkun at par mal-Malti f’dan il-każ, għaliex għandek l-iskarriġġ extra għall-main island. Wieħed irid iżomm dan kollu inkonsiderazzjoni u b’hekk anke l-politika tal-Gvern tul l-aħħar snin qiegħda tiffoka immens fuq il-konnettività tal-gżira Għawdxija. Aħna nemmnu li ċ-ċittadini għandhom bżonn ikollhom l-istess opportunitajiet u kemm jista’ jkun innaqqsu l-iskarriġġ u l-ispiża addizzjonali sabiex inti tasal fuq il-main island. Aħna għandna każ partikolari fis-sens li qegħdin gżira ta’ gżira, jiġifieri apparti li Malta nnifisha hija gżira u għaldaqstant l-aċċess tagħha huwa permezz tal-ajruplani, imbagħad jerġa’ għandek l-istess sfidi, dawk li għandha Malta għandha Għawdex, u għaldaqstant l-isfida hija doppja f’dak il-każ. 

Jien kelli l-opportunità li nitkellem kemm magħkom u kemm mal-Gozo Fast Ferry anke fuq it-timetables. Qed nifhmu wkoll li hemm ċertu ħinijiet li jkunu indispensabbli, li jridu jkunu fissi sabiex jaqdu l-esiġenzi ta’ parti tas-soċjetà Għawdxija minħabba l-ħin li wieħed jispiċċa mix-xogħol, mill-iskola, eċċ. Jiġifieri dawk hemm bżonn ukoll li jiġu indirizzati u, filwaqt li nirringrazzjakom tal-paċenzja li tieħdu bina, inħeġġiġkom sabiex nibqgħu nikkollaboraw fejn hemm l-isfidi li rridu nsolvu. Fl-aħħar mill-aħħar għalhekk qegħdin hawnhekk, sabiex insolvu dawn l-isfidi. Ovvjament, intom il-mudell tagħkom ikompli jissaħħaħ sabiex ikun financially viable, u nieħdu inkonsiderazzjoni li aħna qegħdin nitkellmu fuq gżira fi ħdan gżira, id-double insularity, li ħafna mill-gżejjer Ewropej ukoll jitkellmu fuqha. Nirringrazzjakom.

IĊ-CHAIRPERSON: Nirringrazzja lis-Sur Saliba u, bil-permess tal-Kumitat, nistieden lis-Sa Joanna Piscopo sabiex tagħmel il-preżentazzjoni tagħha.

SA JOANNA PISCOPO (Assoċjazzjoni ta’ Għawdxin li jaħdmu f’Malta): Il-waranofsinhar it-tajjeb lil kulħadd. Grazzi tal-istedina. Jien Joanna Piscopo u qiegħda fl-Għaqda Assoċjazzjoni ta’ Għawdxin li naħdmu f’Malta. Din l-għaqda ġiet iffurmata aħna u naqsmu għax-xogħol bejn il-gżejjer peress li ta’ kuljum ħafna ħaddiema jaqsmu flimkien ma’ studenti. Sa ftit snin ilu, qabel ma kellna l-fast ferry, il-mezz ta’ trasport tagħna kien li naqbdu l-vapur tal-Gozo Channel; jew taqbad il-karozza tiegħek personali, at a good cost; jew it-trasport pubbliku, b’daqsxejn ta’ dewmien fih; jew inkella konna ngħaqqdu l-minibuses. Sa ftit snin ilu li konna naqbdu minibus kienet vijabbli, waqt li llum il-ġurnata m’għadhiex, u kemm ilu li l-Gvern nieda s-servizz biex il-minibuses jiġu b’xejn għat-tfal kollha tal-iskola, il-ftit minibuses li kien hemm available qed jintużaw għal dan l-iskop. Allura biex Għawdxi jaqsam kuljum u jħallas għal minibus l-ispejjeż irdoppjaw. 

Għaldaqstant dan is-servizz tal-fast ferry għen lil ħafna ħafna Għawdxin, kemm ħaddiema u kemm studenti minn dan il-lat. L-aktar li kienu jinkwetawna kienu l-ħinijiet u l-prezz. Bħala ħinijiet aħna nikkomunikaw ta’ spiss mal-Ministeru għal Għawdex, u minn hawnhekk nirringrazzjakom tal-interventi biex tgħinuna nikkomunikaw mal-operaturi f’dan ir-rigward. Bħala prezz it is viable a lot: biss biss jien naħdem hawn Malta u naqsam kważi ta’ kuljum. L-ispiża tiegħi naqset bin-nofs u qabilli anke bħala ħin peress li għandi familja għax qed nitlaq aktar tard u nasal fl-istess ħin. Qed ikolli ħafna iktar ħin biex inkun flessibbli u jkolli inqas tgergir mill-employer tiegħi wkoll, kemm jiena – jien naħdem maċ-Ċivil – u kemm membri oħra li jaħdmu mas-settur privat. Huwa aħjar anke għall-istudenti li ġieli ma jitħallewx jidħlu għal lecture jekk jaslu tard. Dawn il-konsiderazzjonijiet huma importanti ħafna meta tqis li biss biss jaqsmu medja ta’ 3,600 persuna kuljum. Mhux kollha jaħdmu mas-settur pubbliku u mhux kollha jaqsmu kuljum, imma hemm numru konsiderevoli. 

Tkellimna ħafna dwar l-importanza tat-turiżmu fejn jidħol il-fast ferry. Importanti wkoll għalina l-Għawdxin li naħdmu hawn Malta għax nużawh ta’ kuljum. Hemm ċerti ħinijiet li l-vapuri jkunu kważi mimlijin u jkunu kollha ħaddiema, tara nurses, edukaturi, nies li jaħdmu fl-uffiċċju, studenti, tara varjetà ta’ nies qed jinġabru. Il-ħin tat-traġitt tagħna naqas u naqas tajjeb.

Irrid ngħid li l-fast ferry m’għandhiex tkun l-unika alternattiva għalina għaliex meta jkun riħ li jitla’ għal forza 5, 6 jew iktar malli tibda l-ħarifa u tasal ix-xitwa, li tiġri ta’ spiss, is-servizz jieqaf. Għal min jaqsam biex jistudja jew jaħdem ta’ kuljum xorta jrid irid ikun hemm mezz biex imur għax-xogħol. Veru li qed jidħlu aktar policies bħal remote working - għandna hub ġewwa x-Xewkija li għadu mhux qiegħed jintuża u li hopefully nibdew naraw aktar użu minnu – imma l-unika option li jibqa’ hija li taqbad il-Gozo Channel, titla’ bil-karozza jew b’tal-linja, għax minibuses m’għadhomx isiru, u tasal għax-xogħol tard. Trid tspiċċa tpatti għall-ħin li tkun wasalt tard u tispiċċa tasal id-dar tard ħafna u l-għada trid terġa’ tirrepeti l-proċess. Dak li jkun ma tantx jibqa’ f’vena tajba. 

Għaldaqstant is-servizz tal-fast ferry huwa importanti ħafna li jibqa’. Kellna numru ta’ emendi fejn tidħol l-iskeda, kif semmejtu tajjeb, peress li hemm nies ġejjin minn karrieri differenti li jkollhom ħinijiet differenti. Ġeneralment aħna nikkomunikaw mal-MGOZ biex inressqu l-ilmenti tagħna, imbagħad huma jitkellmu mal-operaturi fejn għenuna ħafna u biddlu l-iskeda. Nemmnu li wara sena servizz għad fadal x’jista’ jitjieb. 

Nixtiequ nressqu suġġeriment biex it-timetable tal-Park & Ride system, li qiegħda x-Xewkija u x-Xatt ta’ Għawdex, li hija tajba, tiġi sinkronizzata aħjar ma’ tal-fast ferry, kif irnexxielna nagħmlu ukoll mal-vapur tal-Gozo Channel. Il-fast ferry jiġi sinkronizzat ukoll u jekk jista’ jkun nitkellmu aħjar ma’ Transport Malta dwar l-iskeda tat-trasport pubbliku li jitlaq mill-Belt speċjalment għal min hu nurse u għal min hu student. Huma jaslu l-Belt bit-tir li jmorru u jaqbdu tal-linja. Mela importanti li hemmhekk ikun hemm daqsxejn ta’ komunikazzjoni aħjar għax għalxejn inti tasal fil-ħin li titlaq tal-linja għax biex taqbad il-lift tiġriha trid, u għandek 10 jew 15-il minuta. Dawn l-affarijiet huma affarijiet żgħar, imma hemm fejn intejbu u nemmen li se jkun hemm aktar min qed jaqsam ta’ kuljum. 
Nirċievu ilmenti, pereżempju, li hemm min jista’ juża s-servizz filgħodu, imma mhux vijabbli filgħaxija għax bejn l-4.00 p.m. u s-7.00 p.m., xħin jispiċċaw ħafna nies mix-xogħol, ma tantx hemm ħinijiet tajbin. Allura jekk tużah filgħodu, imbagħad filgħaxija x’se tagħmel? Tispiċċa taqbad il-karozza tiegħek filgħodu u titla’ biha l-Belt u hemm qed inkomplu nżidu t-traffiku. Nifhem il-punt tan-numri biex ikun hemm vijabilità u għalhekk meta konna nirċievu l-ilmenti konna nistaqsu lil dak li jkun kemm hemm nies li qegħdin f’din is-sitwazzjoni. Kellmuni xi teachers, pereżempju, li kienu ġejjin minn erba’ skejjel fl-inħawi – they were a very large group - li kienu jispiċċaw l-iskola fis-2.00 p.m. u l-fast ferry kien jitlaq fis-2.00 p.m. Allura għandhom siegħa jistennew u ovvjament irrabjati għax dawn qed jitilfu siegħa. Tkellimna through l-MGOZ u mal-operaturi u l-vapur beda jitlaq fis-2.15 p.m. Dik il-kwarta għamlet differenza enormi ħafna. Issa reġgħu lmentaw għax qed jispiċċaw l-iskola f’nofsinhar għal xahar, imma l-vapur li jilħqu tas-1.15 p.m. u għandhom siegħa oħra jistennew. Qegħdin nippruvaw naraw kif nakkomodaw lil kulħadd. Nafu li mhux possibbli li kull ilment li nirċievu jiġi riżolt, imma qegħdin hemm biex kemm jista’ jkun ngħinu kif nistgħu biex inżidu n-nies li jużaw is-servizz.   

IĊ-CHAIRPERSON: Grazzi, Sa Piscopo. Kummenti? L-Onor. Abigail Camilleri.

ONOR. ABIGAIL CAMILLERI: Jien naħseb li żewġ punti li huma importanti li naraw, bħalma qal tajjeb il-Ministru, huma l-koordinazzjoni bejn il-ħinijiet li fihom jivvjaġġaw ħaddiema minn ċerti oqsma u l-ħinijiet tal-fast ferry, u wkoll li jkun hemm koordinazzjoni mal-mezzi tat-trasport differenti. Jiġifieri jekk bniedem qed jasal bil-vapur tal-Gozo Channel u ma jkunx hemm minibus disponibbli, isib tal-linja tistennieh. Almenu, bħalma qalet tajjeb is-Sa Pisxcopo, is-sistema tal-Park & Ride tiġi sinkronizzata, dejjem fejn hu possibbli għax xi kultant ikun faċli tgħidha, imma biex tgħaqqad kollox flimkien trid ħafna u ħafna xogħol. Naħseb dawk huma żewġ punti fuqiex huwa tajjeb li naħdmu.

IĊ-CHAIRPERSON: Grazzi. Onor. Alex Borg.

ONOR. ALEX BORG: Grazzi tal-preżentazzjoni tal-lum Sa Piscopo. Quddiemi għandi fil-fatt rapport ta’ meta fid-29 ta’ Mejju kontu tkellimtu dwar ċerti ħsibijiet li jgħaddulkom edukaturi u ħaddiema li jaħdmu Malta, u minn hawnhekk nirringrazzjakom talli taħdmu mill-qrib ma’ Għawdxin sabiex ċerti ilmenti twassluhom u jistgħu jitranġaw. Kif għedt tajjeb inti, il-kwestjonijiet li hemm fuq il-fast ferry huma l-ħinijiet li forsi xi drabi ma jkunux addattati għall-ħaddiema ta’ ċerti setturi u industriji. Apparti hekk, ovvjament, nirringrazzjak li llum irnexxielek tiġi tingħaqad magħna. Ovvjament, jekk ikun hemm ċerti lmenti huwa tajjeb li titkellem magħna jew mal-Gvern biex inkunu nistgħu nitkellmu magħhom.

IĊ-CHAIRPERSON: Grazzi, Sa Piscopo. Il-Kumitat jistieden issa lis-Sur Joe Muscat biex jagħmel il-preżentazzjoni tiegħu.

IS-SUR JOE MUSCAT (Gozo Tourism Association): Sur Chairman, Onor. Deputati, grazzi tal-istedina sabiex il-Gozo Tourism Association tagħti l-opinjoni u l-veduti tagħha fuq is-servizz tal-fast ferry tul din l-ewwel sena ta’ operat tiegħu. Hemm il-ħsieb li nkomplu nsaħħu l-argument li għandna li jkollna konnettività konsistenti, konvenjenti, kompetittiva għall-gżira reġjun ta’ Għawdex, għax hekk ukoll jixirqilna. Fl-intervent tiegħi ser nieħu l-ispunt min-naħa turistika, u nibda billi ngħaddi lill-Kumitat:

Powerpoint presentation intitolata “Konnettività: konsistenti, konvenjenti u kompetittiva”.

Il-Gozo Tourism Assocation ilha għal dawn l-aħħar snin titlob li jiddaħħal dan il-mod ta’ trasport ġdid bejn il-Port tal-Imġarr u l-Port il-Kbir, u ovvjament kien ta’ sodisfazzjon kbir għalina bħala Assoċjazzjoni meta f’Ġunju tal-2021 dan is-servizz beda jopera. Hawnhekk ukoll naraw ir-rieda politika min-naħa ta’ Għawdex li ridna li dan is-servizz jidħol u rnexxielu jidħol. Kien ta’ inkoraġġiment għalina li kellna l-opportunità li niltaqgħu qabel ma beda jopera dan is-servizz maż-żewġ rappreżentanti taż-żewġ operaturi tal-fast ferry, u matul dawn il-laqgħat, minbarra li esprimejna s-sodisfazzjon u s-sapport tagħna għal dan is-servizz, qsamna ma’ dawn ir-rappreżentanti l-ħsibijiet u l-proposti tagħna, mhux biss mil-lat ta’ rappreżentanti tas-settur turistiku Għawdxi, imma anke bħala Għawdxi.  

Is-servizz tal-fast ferry bla dubju kien imfaħħar minn kulħadd u l-iskedi li bihom bdew jaħdmu kienu tassew konvenjenti, kemm għall-Għawdxin kif ukoll għat-turisti barranin, u anke għal dawk domestiċi. Fl-ewwel xhur anke n-numru ta’ passiġġiera kien inkoraġġanti minkejja li konna bl-effetti negattivi tal-pandemija fuq is-settur turistiku. B’din it-tabella, fil-fatt, matul l-ewwel sitt xhur tas-servizz tal-fast ferry, iż-żewġ operaturi komplessivament għamlu total ta’ ’l fuq minn 8,020 vjaġġ, bi 3,874 jitilqu mill-Imġarr u 4,181 jitilqu mill-Port il-Kbir. It-total ta’ passiġġiera li użaw is-servizz tal-fast ferry offrut miż-żewġ operaturi bejn Ġunju 2021 u Diċembru 2021 tela’ għal 364,672 passiġġier, b’176,193 li vvjaġġaw mill-Imġarr u 188,497 li vvjaġġaw mill-Port il-Kbir għal Għawdex. Minkejja dawn in-numri, dan is-servizz, li tant beda tajjeb b’kompetizzjoni aggressiva, f’dawn l-aħħar ġimgħat fl-opinjoni tagħna ngħata skoss u, jekk ma noqogħdux attenti lkoll, jista’ jkun il-bidu tat-tmiem ta’ dan is-servizz, ħaġa li żgur ma jridha ħadd. 

Jekk wieħed imbagħad iħares lejn in-numru ta’ vjaġġi skont l-ewwel skedi ta’ Ġunju 2021 kif maħruġa miż-żewġ operaturi, dawn juru li kollettivament il-fast ferry kellu 24 vjaġġ kuljum bejn it-Tnejn u l-Ġimgħa mill-Imġarr lejn Malta u 22 vjaġġ mill-Port il-Kbir lejn Għawdex. F’Ġunju tal-2022 is-servizz tal-fast ferry ġie ridott għal 10 vjaġġi kuljum mill-Imġarr għal Malta u mill-Port il-Kbir għal Għawdex. Din it-tip ta’ skeda kif qed tkun imħaddma llum għas-settur turistiku għalina bħala Assoċjazzjoni mhijiex aċċettabbli għaliex Għawdex jiddependi ħafna fuq it-turiżmu, waqt li t-turiżmu jiddependi ħafna fuq l-konnettività. Is-servizz tal-fast ferry, barra li essenzjalment qed jaqdi lill-Għawdxin li jaħdmu u li jkollhom bżonnijiet oħra f’Malta, kien qed ikollu wkoll effett kbir fuq it-turiżmu, b’mod speċjali t-turiżmu domestiku. U meta nitkellmu fuq turiżmu domestiku mhux lejn Għawdex biss, imma wkoll minn Għawdex lejn Malta, għaliex is-servizz kien qed jintuża kemm mill-Maltin kif ukoll mill-Għawdxin li kienu qegħdin jaqsmu bejn iż-żewġ gżejjer għal ikliet fir-ristoranti rispettivi. Dan, kif inhi bħalissa l-iskeda llum, mhuwiex iktar possibbli.

Bħala assoċjazzjoni nemmnu li s-servizz tal-fast ferry għandu potenzjal enormi u jista’ jkun mezz sabiex intaffu l-piż, kif diġà ssemma, fuq l-infrastruttura limitata u ristretta li għandna fil-Port tal-Imġarr. Hemm diversi kategoriji ta’ turisti, kif nistgħu naraw f’din it-tabella, li jistgħu jiġu inċentivati biex jużaw is-servizz tal-fast ferry. Però huwa tajjeb li nispjegaw in-numri fuq din it-tabella biex nenfasizzaw il-fatt li l-ewwel sena tal-operat tal-fast ferry kienet f’ċirkostanzi li ma kienu normali assolutament xejn. Jiġifieri, l-ewwel linja għandna dawk it-turisti barranin li raqdu lejl jew iktar minn lejl ġewwa l-akkomodazzjoni tagħna f’Għawdex, kemm fil-lukandi kif ukoll f’self catering. Id-daqqa li tatna l-pandemija, b’39,000 ruħ biss fis-sena f’2020, filwaqt li s-sena ta’ wara fl-2021 kienet 70,000, meta nikkomparawha mal-aħjar sena, l-2018, fejn irnexxielna nattiraw lejn Għawdex ’il fuq minn 205,000 barrani biex jorqdu fostna.   

It-tabella ta’ taħt qed turi l-Maltin li raqdu f’akkomodazzjoni u, iva, anke dik mhix kollettiva u din ma tinkludix il-Maltin li għandhom l-akkomodazzjoni tagħhom privata. Hemmhekk rajna wkoll l-effett tal-pandemija x’għamel fejn rajna l-qabża kbira li kellna fl-2020 fuq l-2019. L-istatistiċi tal-NSO tal-2021 għadhom mhumiex disponibbli. U dik id-differenza ta’ 343,000 ikkumpensat bi ftit inqas minn 2% mal-figuri tal-2019 meta komplessivament inpoġġu l-barrani mad-domestiku, li kienet importanti ħafna għas-suq Malti.

Bħala day trippers, dawk li jkunu qegħdin Malta u jiġu Għawdex, b’mod konsistenti kien hemm żieda sakemm ilħaqna ’l fuq minn 1.5 miljun fl-2019; imma mbagħad il-pandemija sslowjat dak kollu u fl-ewwel sena tal-operat tal-fast ferry kellna 0.5 miljun fejn is-soltu jkollna 1.5 miljun.   

Linja oħra huma l-passiġġiera tal-cruise liners li jsorġu fil-Port il-Kbir, fejn hemmhekk rajna l-quċċata fl-2019 b’iktar minn 700,000 u kif is-sentejn tal-pandemija affettwat dan it-turiżmu partikolari. L-istess, fl-ewwel sena tal-operat tal-fast ferry, 142,000. Imbagħad hemm il-figura biex turi d-differenza tal-passiġġieri tal-cruise liners li jkollna Għawdex kemm hija iżgħar minn dik ta’ Malta. 

Allura, fost dawn insemmi d-day trippers, li kellna numru sostanzjali, kif ukoll il-passiġġieri tal-cruise liners. B’dan kollu nemmnu li b’diskussjonijiet mal-istakeholders ikkonċernati dan it-tip ta’ turist jista’ jiġi mħajjar biex nibdew nagħmlu l-evening tours lejn Għawdex, iktar milli jkollna d-day tours, biex inneħħu wkoll il-piż minn fuq l-infrastruttura tal-Port tal-Imġarr, u nħajruh anke lill-passiġġiera tal-cruise liners jużaw il-fast ferry. Allura l-fast ferry għandu l-opportunità li jista’ jkompli jikkontribwixxi lis-settur turistiku. Aħna persważi li ż-żewġ operaturi għandhom il-kapaċitajiet neċessarji biex jisfruttaw dawn l-opportunitajiet. Aħna hekk nemmnu.

L-operaturi turistiċi Għawdxin iħarsu wkoll lejn il-konnettività bħala l-perm tas-sostenibbiltà tas-settur fil-gżira Għawdxija. It-titjib tal-konnettività bejn il-gżejjer ta’ Malta u Għawdex għall-Għawdxin m’għandux ikun la ballun politiku u wisq inqas ballun bejn l-operaturi li joffru s-servizz tat-trasport bejn Malta u Għawdex. Għalina l-Għawdxin is-servizz tat-trasport bejn Malta u Għawdex huwa t-triq li tgħaqqad ir-reġjun ta’ Għawdex ma’ Malta. U allura, bħar-reġjuni l-oħrajn f’Malta, din il-gżira reġjun bi dritt titlob li jkollha konnettività kontinwa, konsistenti, kompetittiva u anke sikura.  

Huwa ta’ tħassib għalina wkoll, bħala Assoċjazzjoni Turistika Għawdxija, li nesperjenzaw dan li qed jiġri fil-fast ferry, servizz li, kif diġà għedt, konna ilna nitolbu għalih u nistennew bil-ħerqa, u issa qegħdin naraw li qiegħed jiġi mnaqqar bil-mod il-mod. Nisperaw li lkoll flimkien insibu soluzzjonijiet biex dan is-servizz inkomplu nsostnuh u naraw li jieħu żvolta kif beda biha. Huwa ta’ tħassib għalina wkoll bħala Assoċjazzjoni il-mezz l-ieħor ta’ konnettività li huwa ppilotat mill-Ministeru għal Għawdex, li għaddej bi preparamenti fuq proġett ta’ konnettività ieħor imsejjes ukoll fuq il-mudell tal-fast ferry. Il-fatt li l-pjanijiet tal-air link bejn l-Ajruport Internazzjonali ta’ Malta u l-air field ta’ Lambert fix-Xewkija huwa bbażat fuq servizz liberalizzat qed iħassibna wkoll, għax jekk ma jkunx hemm kondizzjonijiet ta’ skedi stabbiliti u li ma jistgħux jitnaqqsu, allura dan il-mezz ta’ konnettività din id-darba bl-ajru jista’ jibda wkoll b’ħafna sodisfazzjon imma jispiċċa b’sitwazzjoni li ma nixtiquhiex. Dan diġà esperjenzajnieh u għaddejna minnu meta kellna s-servizz tal-helicopter. Il-Gozo Tourism Association m’għandha xejn kontra s-suq liberali, anzi aħna nemmnu fis-suq ħieles kompetittiv. Madanakollu, fejn tidħol il-konnettività hemm bżonn li jkun hemm salvagwardji biex jiġi assigurat li s-servizz jibqa’ jingħata kif maqbul minn qabel.

L-appell tagħna bħala rappreżentanti tas-settur turistiku Għawdxi lilkom Membri Parlamentari, li aħna eleġġejniekom sabiex tħarsu l-interessi tagħna l-Għawdxin, huwa sabiex fejn jidħol il-ġid komuni tal-gżira ta’ Għawdex, bħalma hi l-konnettività, tinsew id-differenzi politiċi, tingħaqdu flimkien, tiġbdu ħabel wieħed biex tassiguraw li aħna l-Għawdxin ikollna servizz ta’ konnettività li jaqdi l-bżonnijiet u l-ħteġijiet, kemm dawk soċjali kif ukoll ekonomiċi, tal-Għawdxin. Grazzi.

IĊ-CHAIRPERSON: Grazzi, Sur Muscat. Rimarki? L-Onor. Buttigieg.

ONOR. CLAUDETTE BUTTIGIEG: Grazzi. Jien se nara daqsxejn dawn in-numri li ppreżentajtilna għax naħseb li l-kwestjoni li semma iktar kmieni s-Sur Saliba tal-vijabbiltà trid tiġi minn hawn, fil-fehma umli tiegħi. Illum se nistaqsi mistoqsija: Pereżempju, jekk inħarsu lejn l-2021, naraw li l-passiġġieri tal-cruise liners fil-Port il-Kbir kienu jammontaw għal 141,000. Illum se  nistaqsi: X’qed isir dwar il-fatt li 3,229 biss minnhom marru Għawdex? 

IS-SUR JOE MUSCAT: Le.

ONOR. CLAUDETTE BUTTIGIEG: Qed nifhem sew hekk?

IS-SUR JOE MUSCAT: Le, il-linja tal-aħħar hija passiġġieri fuq cruise ships li ankraw ġewwa Għawdex.

ONOR. CLAUDETTE BUTTIGIEG: Mela ħalli nbiddel il-mistoqsija. Insa l-aħħar waħda. Minn dawk il-141,000 kemm minnhom fil-fatt kellhom xi tip ta’ offerta u informazzjoni biex setgħu jagħżlu li jmorru Għawdex? Issa dawk in-numri, bħalma qegħdin naraw, fl-2019 kienu kważi 800,000.

IS-SUR JOE MUSCAT: Statistikament l-MTA tgħidilna li 4% tal-passiġġieri li jidħlu f’Malta jiġu Għawdex, u dawn mingħajr ma jkun qed jiġri warajhom ħadd. Dan il-4% ġie kkalkolat qabel ma kellna s-servizz tal-fast ferry. Aħna nemmnu li hemmhekk hemm potenzjal, imma jrid ikun hemm diskussjonijiet mal-istakeholders konċernati.   

ONOR. CLAUDETTE BUTTIGIEG: Qed nistaqsi għaliex hawnhekk naħseb li hawn potenzjal. Almenu dawn in-numri qed juruni li hemm potenzjal li jkun hemm iktar vijabbiltà. Naħseb li hawnhekk, anke biex nallaċċja ma’ kif ikkonkludejt inti, dan il-kumitat għandu interess wieħed, li jara li dan is-servizz l-ewwel ħaġa jrid imur tajjeb fih kulħadd, inkella ma jagħmilx sens. Però hemm bilanċ importanti ħafna, jiġifieri l-kwestjoni tal-vijabilità qiegħda thedded is-servizz. Għandna lill-Għawdxin li, bħalma smajna aktar kmieni, jiġu Malta jaħdmu u jistudjaw, eċċ., u ovvjament hemm l-aspett tat-turiżmu. Fil-fehma tiegħi dawn in-numri qed jindikaw li għandna fejn naħdmu u nafu li fl-2022 dawn in-numri se jiżdiedu u għalhekk għandu jsir sforz f’din id-direzzjoni biex dawn in-numri jiżdiedu iktar f’Għawdex.

IS-SUR JOE MUSCAT: Fuq id-day tripper, apparti l-1.5 miljun f’sena normali, ħafna minnhom jiġu minn tours organizzati, li jaslu Għawdex għall-ħabta tal-10.00 a.m., imma l-klijenti jibdew jiġbruhom mil-lukandi rispettivi tagħhom fis-7.00 a.m. jew is-7.30 a.m. Allura jekk jiġu mħajra biex jużaw is-servizz tal-fast ferry qegħdin naqtgħu mill-ħin sabiex dawn jinġabru daqshekk kmieni u dak il-ħin nistgħu nallokawh lejn Għawdex. Nistgħu ndawru dan in-numru li mhux kollox jibqa’ kkonċentrat matul il-ġurnata u ngħadduh għat-tours ta’ filgħaxija, u b’din ukoll inneħħu ħafna mill-piżijiet. Nemmen li s-servizz tal-fast ferry jista’ jidħol f’din l-istorja.

IĊ-CHAIRPERSON: Grazzi, Sur Muscat. Ngħaddu għal mistiedna oħrajn, is-Sur Edward Zammit Tabona u s-Sur Mark Bianchi.

IS-SUR EDWARD ZAMMIT TABONA: Il-waranofsinhar it-tajjeb lil kulħadd. Grazzi tal-istedina. Min-naħa tagħna ovvjament ma tantx għandna xi nżidu fuq dak li qal is-Sur Saliba fuq is-servizz għax huwa l-istess għalina. Imma nixtieq ngħid li min-naħa tagħna aħna lesti nkomplu ninvestu fis-servizz. Saħansitra llum ħriġna skeda ġdida għal Lulju u ’l quddiem. Għalhekk naraw ix-xogħol u nkomplu nisimgħu u nitkellmu ma’ stakeholders biex naraw il-ħinijiet li għandhom bżonn għal dan is-servizz. Naqbel mal-punt li semma anke s-Sur Muscat li hemm ħafna potenzjal, imma dejjem irridu nżommu f’moħħna l-vijabbiltà. Jiġifieri jrid ikun hemm bilanċ bejn kemm se tagħmel vjaġġi għax ovvjament iktar kemm tagħmel vjaġġi iktar se tagħmel spejjeż - li jinkludu l-fuels li għal dawn il-bastimenti għandek bżonn ammont qawwi ta’ fuel, u llum il-ġurnata kulħadd jaf il-prezz tal-fuel kif inhu tiela’ - u li żżomm ir-revenues biex tkun vijabbli. Aħna min-naħa tagħna qed nipprovaw naraw kif nistgħu nġibu iktar xogħol mill-cruise liners li huwa settur kbir. Imma rridu nżommu f’moħħna li dawk in-numri kollha ta’ passiġġieri tal-cruise liners li jiġu – 700,000 fl-2019 – mhux kollha jiġu hawn Malta u jibqgħu hawn Malta għal ġurnata. Ikun hemm ħafna in transit, jiġifieri wieħed irid jidħol u jara dak id-dettall tal-cruise liners.

Aħna lesti li nkomplu nitkellmu mal-Gvern u naraw x’hemm bżonn, fosthom għandniex għalliema li jridu jinżlu lejn Malta. Fl-aħħar mill-aħħar, iva, is-servizz kien game changer. Aħna nitkellmu man-nies, nitkellmu mal-Għawdxin li jużaw is-servizz u ħafna minnhom inbidlitilhom ħajjithom b’dan is-servizz. Imma għandna bżonn iktar nies li jużaw is-servizz. Aħna min-naħa tagħna poġġejna biex nagħmlu kollaborazzjoni anke fuq l-iskeda, fosthom dawn l-ideat kollha sabiex ikun hemm skeda waħda. Fil-bidu jekk kien ikollhom biljett tagħna u mbagħad ikun hemm il-bastiment tal-Virtù ma kenux jistgħu jirkbu fuq dak il-bastiment, waqt li llum il-ġurnata jistgħu għax hemm code sharing tal-biljetti. Jiġifieri qed nipprovaw nagħmlu minn kollox biex ikun ħafna iktar faċli biex l-Għawdxin, it-turisti u l-Maltin li jitilgħu lejn Għawdex ikomplu jużaw is-servizz. Aħna min-naħa tagħna se nkomplu ninvestu fis-servizz u nagħmluh 5-star, kif qal is-Sur Saliba, imma, ovvjament irid ikollok il-5-star revenue sabiex jibqa’ hemmhekk. Min-naħa tagħna se nkomplu nitkellmu mal-istakeholders u ma’ kulħadd biex nipprovaw inżidu kemm jista’ jkun in-numri fuq ir-rotta.

IĊ-CHAIRPERSON: Grazzi. Mistoqsija? L-Onor. Borg.

ONOR. ALEX BORG: Grazzi talli lqajtu l-istedina tagħna hawnhekk. Irrid nagħmel punt għax, kif konna hawnhekk, ġiet imnedija l-iskeda tal-fast ferry għal Lulju u kif ittellgħet irċevejt messaġġi fuq ċertu ħin li se jinqabeż. Dan għax milli jidher hemm gap kbira bejn l-4.15 p.m. u s-6:15 p.m. minn Malta għal Għawdex, u allura se jkun ta’ inkonvenjent għal dawk li jispiċċaw fil-5.00 p.m. għax iridu jistennew siegħa u kwart. Xtaqt inpoġġi din l-issue fuq il-mejda.

IS-SUR MARK BIANCHI: Jien nista’ nassigurak anke min-naħa tagħna li kull darba li tbiddel skeda – u nista’ ngħidlek li f’dawn it-tnax-il xahar biddilna skedi, minn kif bdejna sal-lum –  kull darba se jkollok nies li jitolbuk li għandhom bżonn ċerti ħinijiet. Fl-aħħar mill-aħħar aħna lesti biex nagħmlu kemm hemm bżonn vjaġġi, imma jridu jkunu vijabbli. Aħna lesti li nkomplu ninvestu fiha imma ma tistax dejjem tbiddel il-vjaġġi ... Mill-aħħar skeda li kellna sa din l-iskeda diġà pprovajna ndaħħlu – u daħħalna – ta’ filgħaxijiet, tal-gap kbir li kien hemm u kulħadd kien isemmi. Dan naqqasnieh. Issa ovvjament dejjem se jkollok dak li jrid dak il-ħin u dak il-ħin. Inkomplu nitkellmu, aħna nitkellmu ma’ kulħadd, u naraw x’għandhom bżonn in-nies u nkomplu ninvestu.

IĊ-CHAIRPERSON: L-Onor. Camilleri.

ONOR. ABIGAIL CAMILLERI: Jien konxja tal-isfidi li qegħdin issibu quddiemkom. Skont l-istatistika li ħarġet, fl-2019 kellna 2.75 miljun turist li żaru pajjiżna u issa din is-sena huwa stmat li se jkollna 1.9 miljun, jiġifieri 70% tal-2019, allura ovvjament se jkun hemm inqas turisti ġewwa pajjiżna., Għalkemm forsi f’pajjiżna m’aħniex inħossu daqshekk l-effett tal-inflazzjoni, il-prezzijiet hemm huma. Jien nifhem li qegħdin tagħmlu minn kollox biex takkomodaw lill-Għawdxi u anke lit-turist, però l-isfidi jibqgħu hemm. U għalhekk nifhem dak kollu li qegħdin tgħidu. Nirringrazzjakom li qed tipprovaw tagħmlu minn kollox biex taqdu lil kulħadd u naf li ovvjament ikollkom il-kritika.

IS-SUR EDWARD ZAMMIT TABONA: Fl-interess tagħna u ta’ kulħadd biex nibqgħu hemmhekk. Aħna rridu ninvestu fis-servizz, imma l-bottom line hu li jrid ikun hemm il-vijabbiltà għal kulħadd, għal min qed jopera u għal min qed juża s-servizz. Jekk aħna nkomplu npoġġu madwar il-mejda niddiskutu u nkomplu naraw x’nistgħu nagħmlu, nemmen li nsibu dak is-sweet spot, ħalli nsejħulha hekk. Dan is-servizz huwa game changer, huwa bżonnjuż ħafna għall-ħajjiet tan-nies li jivvjaġġaw bejn Malta u Għawdex. Kif semma l-Ministru, illum il-ġurnata għandek l-istudenti li reġgħu marru lura jgħixu Għawdex għax għandek il-konnettività. Dan jagħtina l-enerġija biex inkomplu naħdmu u għaddejjin biex ninvestu. Kulħadd irid jibqa’ madwar mejda, moħħu miftuħ. Aħna flimkien nistgħu npoġġu servizz li se jkun xieraq għal kulħadd fl-aħħar mill-aħħar.

IĊ-CHAIRPERSON: Grazzi. Ngħaddu għas-Sur Konrad Pulè.

IS-SUR KONRAD PULÈ (Malta Public Transport): Mr Chairman, il-waranofsinhar it-tajjeb u grazzi tal-istedina. Se nsib il-preżentazzjoni biex tgħin fl-illustrazzjoni. Ma nafx għandkomx kopja tagħha. Mela, qed ngħaddi lill-Kumitat:

Powerpoint presentation intitolata “Gozo fast ferry connections”.

Bħala Malta Public Transport ir-rwol tagħna l-operaturi tat-trasport pubbliku huwa kemmxejn differenti mir-rwol ta’ dawk li qed joperaw is-servizz tal-fast ferry. Imma, kif semmew huma stess u semmew stakeholders oħrajn, għandna rwol importanti biex ngħaqqdu l-konnessjoni għall-aħħar destinazzjoni lil dawn in-nies. Issa, jaslux l-Imġarr jew jaslux il-Belt, dak li jkun ikun irid jasal għall-aħħar post fejn irid imur.

Mhux se noqgħod nidħol fil-figuri kollha, imma biex nifhmu ftit il-figuri tal-lum – kulħadd ħa daqqa fil-pandemija – dawn huma l-passiġġiera li qed inġorru kuljum, li diġà qabżu l-150,000 persuna, li jużaw is-servizz tat-trasport pubbliku f’Għawdex. Qed naraw tnaqqis ta’ 15% minn dawk li kellna qabel il-pandemija, imma r-riżultati juru li s-servizz qed jattira n-nies u qed niġu lura għas-sitwazzjoni kif kienet qabel. 70% tan-nies li jużaw it-trasport pubbliku jgħixu f’Malta jew Għawdex. Jiġifieri għandna turisti li jużaw it-trasport pubbliku, imma l-maġġoranza assoluta jgħixu f’Malta u Għawdex. Madwar 230,000 persuna użaw is-servizz minn tal-inqas darba fl-2019. Qed noperaw b’420 karozza tal-linja u għandna 5,600 vjaġġ kuljum. Mhux se noqgħod nidħol fl-investiment ħalli niffokaw eżattament fuq il-punt tal-lum. 
Il-konnessjonijiet li għandna aħna huma regolati mill-Gvern, almenu fil-maġġoranza tagħhom, għax is-servizz tagħna ġie kuntrattat mill-Gvern. Bħala operatur aħna kumpanija privata mija fil-mija, imma noperaw skont ir-rekwiżiti u l-kuntratti mal-Gvern. In-network, ir-rotot, il-frekwenzi u t-tariffi jiddeċidihom il-Gvern, u aħna noperaw skont dak is-servizz. Biex inkun għedt kollox, hemm servizzi oħrajn li aħna nistgħu nżidu jekk ikunu kummerċjalment vijabbli. Fil-fatt, hemm servizzi anke f’Għawdex, imma primarjament is-servizz huwa mill-Gvern. Ovvjament, kif għedna, inkunu nistgħu nagħtu servizz fejn ikun jagħmel sens.  

Biex nagħtikom iktar fokus fuq is-servizz li għandna relatat mal-fast ferry, fuq l-iscreen qed taraw il-konnessjonijiet kollha li hemm, li mhumiex is-servizzi kollha ta’ Għawdex biex niftiehmu, imma s-servizzi kollha li jmorru l-Fast Ferry Terminal, li huwa t-terminal tal-Imġarr u għall-Gozo Channel ukoll. Huma rotot diretti li jgħaqqdu għaxar lokalitajiet: għandek Għajnsielem, il-Qala, ix-Xewkija, ix-Xlendi, Marsalforn, ir-Rabat u anke l-Heliport. Issa fuq il-heliport nitkellmu wkoll. Dawn jinkludu wkoll żewġ rotot diretti ġodda, li huma rotot kummerċjali li bdejniehom is-sena l-oħra għax-Xlendi u għal Marsalforn. Is-sena l-oħra n-numri kienu baxxi meta bdejniehom fis-sajf. Fil-fatt waqqafniehom bejn Diċembru u Ġunju u erġajna bdejniehom ġimagħtejn ilu. Nittamaw li s-servizz ikun attraenti għal iktar u iktar nies. Ir-realtà hija li dawn huma sinkronizzati mal-fast ferry. Meta jasal il-fast ferry, tistenna 10 minuti u taqbad il-karozza tal-linja u jitilqu fid-destinazzjoni tagħhom. U fl-istess ħin jiġu qabel ma jitlaq il-fast ferry.

Għandna wkoll il-Park and Ride għall-Heliport, li forsi vera mhijiex sinkronizzata. Is-Sa Piscopo semmietli li tkun sinkronizzata mal-iskeda tal-fast ferry. Mhijiex eżattament sinkronizzata għaliex, jekk m’iniex sejjer żball, il-frekwenza hija ta’ kull 10 minuti fil-peak times, imbagħad off peak ikun kull nofs siegħa. Jiġifieri ma tantx qisu kien hemm skop li tkun sinkronizzata għaliex qiegħda kull 10 minuti, jiġifieri kulma se jistenna 10 minuti biss. Forsi fl-off peak jista’ jkun hemm skop li niddiskutu mal-Awtorità biex inkunu nistgħu niskedaw naqra aħjar. Żidna wkoll il-frekwenza tar-rotta 301 li tmur mill-Imġarr għar-Rabat u f’xi ħinijiet tirdoppja l-frekwenza. Mhijiex sinkronizzata għax hemm is-servizz tal-Gozo Channel u għandek is-servizz tal-fast ferry. M’iniex se ngħidlek li hija impossibbli li tagħmilha sinkronizzata ma’ kollox, imma l-aħjar frewkenza tajba ta’ kull kwarta tkun biżżejjed u wieħed ikun jista’ jinqeda tajjeb. Żidna wkoll night service  - kellna numri baxxi għalissa – ta’ vjaġġ f’12.00 a.m. biex kemm jista’ jkun naqbdu mal-Gozo Channel f’dan il-każ biex min ikun irid jitla’ Għawdex u jmur xi mkien għal ħarġa filgħaxija ikun jista’ jitla’ Malta u viċiversa.

It-total li nagħmlu huwa 288 vjaġġ kuljum fix-xitwa u 385 vjaġġ fis-sajf. Kien hemm kumment xi ġimagħtejn ilu li ma tantx għandna vjaġġi. Vjaġġi hemm; issa jekk l-iskeda hijiex sinkronizzata eżatt, jekk il-konnessjonijiet humiex eżatt, forsi wieħed jista’ jitkellem, imma n-numri hemm qegħdin.

IĊ-CHAIRPERSON: Skużani qed ninterrompik. Dak l-ilment, jekk nista’ ngħidlu hekk, kien relatat mal-bus service f’Malta ...

IS-SUR KONRAD PULÈ: M’iniex qed ngħidlek li se nieqfu hawn. Jiġifieri mal-istakeholders se naraw kif insibu mod kif nistgħu nżidu s-servizz. Għal dan is-sajf bis-servizzi diretti li nidejna għandek konnessjonijiet kif naħsbu aħna li huma tajbin. Imbagħad, mir-Rabat tista’ tmur kullimkien f’Għawdex. Hemm min ikun tiela’ għal ġurnata u anke t-turisti jużaw ħafna s-servizz. Mhux qed ngħidlek li m’għandniex ilmenti imma qed naħsbu li b’dan il-pjan nistgħu ngħaqqdu l-lokalitajiet kollha.

Rigward Malta għandna tliet rotot li huma sinkronizzati mas-servizz tal-fast ferry. Irridu nitfgħu l-affarijiet fil-kuntest tagħhom: għandek it-terminus tal-Belt, li minnu tista’ tmur prattikament kullimkien, u għandek il-fast ferry terminal li qiegħed iktar ’l isfel f’Lascaris Ditch. Jiġifieri r-rotot diretti li qed nirreferi għalihom hawn huma biss tal-fast ferry, għax il-bqija jekk issemmi kull lokalità ma tispiċċa qatt. Ir-rotot diretti li hemm huma sinkronizzati mal-fast ferry u bdew wara taħdidiet li kellna mal-Awtorità u l-Ministeru tal-Gvern. Dawn qegħdin imorru l-Belt stess, fil-bus terminus tal-Belt: X133 li topera b’xejn, hemm ir-rotta għall-Università, għall-Junior College, l-MCAST, l-Isptar u l-Imsida. Dawn il-postijiet huma kollha connected directly u sinkronizzati mas-servizz tal-fast ferry. Ovvjament, jekk hemm skop – u aħna nitkellmu mal-istakeholders – li jkun hemm rotot diretti, jekk in-numri jkunu jippermettu aħna lesti ninvestu fis-servizz biex inkomplu nsaħħuh. Jiġifieri kien hemm suġġerimenti oħra, imma ħassejna li forsi wieħed irid jagħti iktar ċans sakemm jiżdiedu n-numri.

Biex nagħtikom idea, bis-servizzi kollha li jaqdu l-fast ferry terminal tal-Imġarr, Għawdex, ġarrejna madwar 1 miljun persuna fl-aħħar tnax-il xahar, waqt li f’Malta ġarrejna madwar 120,000 persuna. Jiġfieri d-domanda hija ħafna iżjed b’saħħitha milli f’Malta u forsi naraw kif nistgħu nagħmlu biex ninvestu aktar fis-servizz ta’ Malta biex nattiraw iktar u iktar nies. Matul il-ġurnata għandna madwar 140 vjaġġ kuljum mill-fast ferry terminal biss. Ovvjament, kif għedt, jekk ikun hemm iktar, nitkellmu ma’ stakeholders jew mal-awtoritajiet ħalli nkunu nistgħu ninvestu f’iktar servizzi.  

Imma nixtieq nagħlaq b’punt importanti, għax nisimgħu fuq il-frekwenza u fuq ir-rotot tat-trasport pubbliku, u l-fast ferry huwa fil-fatt servizz tat-trasport pubbliku. Huwa diffiċli ħafna biex inti taqdi l-aspettattivi u l-ħteġijiet kollha ta’ kulħadd. Jiġifieri biex tipprovdi skeda li taqdi lil kull min jispiċċa xogħol f’ħinijiet differenti huwa diffiċli ħafna. Is-sigriet huwa l-frekwenza. Mill-esperjenza tagħna u mir-riċerka li qed nagħmlu mil-lat ta’ karozzi tal-linja, iktar milli s-servizz ikun sinkronizzat mal-fast ferry jew mal-vaput tal-Gozo Channel jew mal-iskeda personali tiegħi, iktar hija importanti l-frekwenza. Fejn għandna rotot li huma aktar frekwenti minn oħrajn ir-riżultati huma pożittivi ħafna. U dan is-slide juri l-viżjoni li għandna aħna, li jekk jista’ jkun nikkonvinċu aktar nies biex, flok jużaw il-karozza tagħhom kuljum, jużaw forsi darba ’l hemm u ’l hawn il-karozza tal-linja għax l-impatt ikun pożittiv ħafna, mhux biss għal dak li jkun, imma għall-ambjent ukoll. 

Il-messaġġ tiegħi huwa: Ejjew nitkellmu mhux biss li l-iskeda tkun taqdi lil dak u lill-ieħor imma li s-servizz ikun attraenti biżżejjed biex inkunu nistgħu nikkonvinċu aktar u aktar nies jużaw is-servizz tat-trasport pubbliku. Grazzi.

IĊ-CHAIRPERSON: Forsi nista’ nagħmel mistoqsija. Jekk fhimt sew l-aħħar darba – ovvjament ma kontx hawn inti – ir-riflessjoni li kien hemm kienet fuq is-servizz tat-trasport pubbliku miċ-Ċirkewwa meta l-fast ferry ma jkunx qed jaħdem. Dak kien l-ilment, jekk nista’ ngħidlu hekk, fuq it-trasport pubbliku.

IS-SUR KONRAD PULÈ: Huwa tajjeb li niċċarawha. L-X300 kienet inizjattiva li bdejna qabel ma beda l-fast ferry, jekk m’iniex sejjer żball, xi sena qabel. Kienet sussegwenti għad-diskussjonijiet li kellna ma’ stakeholders differenti li, anke jekk kien hemm rotot diġà jaqbdu miċ-Ċirkewwa, bħall-X1 u l-X1A, għall-Università, f’dan il-każ iktar milli rotot oħrajn inħass il-bżonn li nagħmlu rotta ġdida u fil-fatt għamilna l-X300. Konna għamilnieha wara xi sena u r-riżultati kienu pożittivi immens. Biss wara li beda l-fast ferry ħassejna li iktar tagħmel sens li nallokaw dawk ir-riżorsi biex il-ħin li tagħmel fuq tal-linja jkun inqas, nistgħu nipprovdu iktar frekwenzi u ngħaqqdu mal-fast ferry. U dik ħassejna li kienet deċiżjoni tajba. Biss ikun hemm dawn il-ġranet fejn il-fast ferry ma jaħdimx u, safejn jien informat, hemm proċess li l-Awtorità tat-Trasport u l-operaturi tal-fast ferry u aħna nikkoordinaw biex meta nkunu nafu bħala operaturi li l-fast ferry mhux se jaħdem, l-X300 fil-fatt topera. L-X300 topera meta t-temp ikun ħażin tant li l-fast ferry ma joperax. Jiġifieri, minn dak il-lat jien għandi konferma li dik ir-rotta qed topera meta jkun il-maltemp.

ONOR. ABIGAIL CAMILLERI: Jista’ jagħti l-każ ukoll li, kif smajna anke lill-istudenti Għawdxin jgħidu, forsi ma tkunux tafu eżatt jekk is-servizz hux se jaħdem jew le għax ma jkunx hemm koordinazzjoni biżżejjed u kien qed jiġri li studenti jaslu tard, fosthom għall-Università. Naf li hija daqsxejn diffiċli li tbassar ...

IĊ-CHAIRPERSON: It-talba kienet li jkunu informati mill-ġurnata ta’ qabel.

ONOR. ABIGAIL CAMILLERI: U mhux jinformaw lil GUG iżda toħroġ b’mod uffiċjali.

IS-SUR KONRAD PULÈ: Naħseb li hija talba raġunevoli. Jien naqbel magħkom.

IS-SUR MARK BIANCHI: In-nuqqas jista’ jkun fis-sens li forsi aħna mingħalina qegħdin nikkomunikawha, waqt li dak li jkun li jrid ikun notifikat mhux qiegħed ikun notifikat. Li nistgħu nagħmlu hija nerġgħu nitkellmu mal-istakeholders, l-Employers Assocation u l-GUG. Id-diskussjonijiet saru: fil-fatt, bil-mod kif inhi t-teknoloġija llum, kollox jista’ jsir u forsi nkunu nistghu minn ġurnata qabel ninformaw lil dak li jkun ħalli jkunu jafu hux se jingħata s-servizz.  

ONOR. ABIGAIL CAMILLERI: U l-istudenti tal-MCAST ...

IĊ-CHAIRPERSON: Is-Sa Piscopo.

IS-SA JOANNA PISCOPO: Fuq dan il-punt li nixtieq ngħid huwa li l-provdituri tas-servizzi ikkomunikajna magħhom fuq din il-kwestjoni u qed jirnexxilhom kważi 24 siegħa qabel jaraw il-previżjoni tat-temp u jużaw il-midja soċjali tajjeb. Jien qabel ma nkun se nużah dejjem nara l-iskeda fuq il-midja soċjali. Qed ngħid dan biex inkunu nistgħu nimxu fuq l-istess linja.

ONOR. CLAUDETTE BUTTIGIEG: Forsi tista’ tinħoloq xi tip ta’ app. Illum il-ġurnata kollox fuq l-apps.

ONOR. CLINT CAMILLERI: Idea tajba. Naraw nistgħux nissinkronizzaw dawn l-avviżi li mhux se jkun qed jaħdem il-fast ferry fuq ‘myGozo’. Jien ma tantx nifhem fit-teknoloġija, imma naħseb li ssir, li toħroġ notifika li l-fast ferry huwa sospiż l-għada. Idea tajba.

ONOR. KONRAD PULÈ: Aħna minn Ottubru l-app tagħna ‘tallinja’ se jkollha dik il-faċilità, jiġifieri li min juża dik l-app għas-servizz tat-trasport pubbliku minn Ottubru se jkun qed jiġi notifikat li, pereżempju, is-servizz 300 mhux se jopera u se jkun hemm l-X300 minflokha. Jiġifieri minn Ottubru se jkollna dik l-app.

IS-SA JOANNA PISCOPO: Forsi rridu nedukaw iktar il-pubbliku b’dawn l-affarijiet biex kulħadd ikun jaf bihom.

IĊ-CHAIRPERSON: Grazzi ħafna. Ngħaddu għall-aħħar intervent mis-Sur Ivan Pierre Vella.

IS-SUR IVAN PIERRE VELLA: Il-waranofsinhar it-tajjeb u grazzi tal-istedina. Bħala Awtorità tat-Trasport ġietna l-idea tal-fast ferry għax ridna naraw li l-konnettività tkun hemm u li ma tkunx hemm fuq binarju wieħed. Aħna qegħdin nitkellmu fuq persuni li jgħixu Għawdex u jridu jagħmlu t-traġitt lejn Malta. Mhux se nikkonċentra fuq it-turist f’dan il-punt, imma iktar fuq il-persuni li jridu jagħmlu dak it-traġitt ta’ kuljum. Dak it-traġitt, għalkemm wieħed jikkonsidrah li jibda minn Għawdex, fir-realtà jibda minn Malta għax jekk ma jkunx hemm il-konnettività fuq in-naħa ta’ Malta, dak il-ħin li persuna tkun iggwadanjat bil-fast ferry titilfu xi mkien ieħor. Għaldaqstant, fejn jieqaf il-fast ferry Lascaris qed jingħataw numru ta’ servizzi oħrajn apparti t-trasport pubbliku – bħal-lift għall-Belt, il-car u l-bicycle sharing, modi differenti kollha miġburin f’post wieħed. 

Niġi għall-punt li semmiet is-Sa Piscopo, li qalet li trid tagħmel maratona ta’ 15-il minuta biex mit-terminal tal-ferry titla’ lejn il-bus terminus tal-Belt biex taqbad karozza oħra. Din irrealizzajnieha mill-ewwel u fil-fatt għamilna rotta speċifika express li minn Lascaris tieħdok il-bus terminus tal-Belt b’xejn. Din taħdem, jekk m’iniex sejjer żball, kull 10 jew 15-il minuta. Apparti l-fatt li għandek rotta sinkronizzata, għandek ukoll vjaġġi addizzjonali minn Lascaris għal fuq permezz tal-lift u mezzi oħrajn. Qabel ma bdejna naħsbu fuq dawn ir-rotot tkellimna wkoll mal-istakeholders min-naħa ta’ Għawdex, bħall-GUG u l-Assoċjazzjoni li qiegħda tirrappreżenta s-Sinjura, biex naraw l-aħjar ħinijiet li se jintuża s-servizz. Veru li l-ħin kollu se jkun hemm bżonn, però għandek pockets fejn il-bżonn se jkun ikbar, u għaldaqstant żgurajna li dawk il-postijiet, kif semma s-Sur Pulè qabel, jingħataw servizz. Ġew identifikati lilna l-iktar żoni fejn is-servizz tat-trasport pubbliku huwa importanti li jkun hemm u jkun sinkronizzat. Il-vjaġġi huma prattikament kollha sinkronizzati, kemm għall-MCAST, kemm għall-Università jew Mater Dei jew għall-Imsida u postijiet oħrajn. Għadaqstant naħseb li f’dak l-ambitu qed nolqtu dak li hemm bżonn.

Issemmiet ukoll ir-rotta tal-X300, u jien informat li għal dawn l-aħħar xahrejn u nofs hemm sistema li qed tittrigerja meta ma taħdimx il-fast ferry biex tidħol mill-ewwel l-X300. Hemm komunikazzjoni diretta bejn l-istakeholders, jiġfieri l-Awtorità tat-Trasport Pubbliku u l-operaturi tal-fast ferry, u dawn qed jikkomunikaw bejniethom biex jasal dak il-messaġġ. Naħseb li, għall-inqas mill-aħħar riżultati li għandi, l-għan qiegħed jintlaħaq. Dak huwa l-punt. Għandek ukoll in-naħa ta’ Għawdex fejn qed jiżdiedu numru ta’ vjaġġi. Ma rridux ninsew dawk in-nies li ma jużawx il-fast ferry imma jużaw il-Gozo Channel għax forsi jaqblilhom minħabba ċerti ħinijiet fejn jaħdmu. Pereżempju, qed tiġini f’moħħi li hemm numru ta’ għalliema minn Għawdex – qed nipprova niftakar il-figuri – li jgħallmu l-Mellieħa, San Pawl il-Baħar, Buġibba, l-Imġarr, il-Mosta u l-Ħamrun, u ma naħsibx li dawn in-nies se jużaw il-fast ferry għax ovvjament it-traġitt se jkun ħafna itwal. Ikun hemm ukoll ilmenti li fuq dawk ir-rotot li jużaw dawn il-persuni ma jkunx hemm spazju għax ikunu mimlijin. Flimkien mal-operatur tat-trasport pubbliku bħalissa għaddejjin minn eżerċizzju biex naraw x’hemm bżonn isir. Qegħdin fl-aħħar parti ta’ dak l-eżerċizzju u se jkun hemm ċertu titjib fil-vjaġġi li se jkun hemm, li jibdew jew jispiċċaw iċ-Ċirkewwa. Imma mhux biss, għalhekk għedtilkom li tibda minn Malta wkoll. Il-vjaġġi ta’ postijiet oħrajn li jużaw l-istess rotot, li jużaw ir-rotot taċ-Ċirkewwa. Mela inti żżid il-kapaċità biex in-nies li jkunu sejrin biex jivvjaġġaw lejn Għawdex ikunu moqdija wkoll.

IĊ-CHAIRPERSON: Grazzi. Jien għamilt xi ftit punti biex nikkonkludi. Naħseb li m’hemmx bżonn iktar sessjonijiet dwar dan is-suġġett. Il-Ministru.
ONOR. CLINT CAMILLERI: Naħseb li s-suġġett dwar il-fast ferry ġie eżawrit b’mod tajjeb, fis-sens li ħadna l-opinjoni u l-veduti ta’ kulħadd, min-naħa tal-politiċi, min-naħa tar-regolatur, kif ukoll min-naħa tal-operatur. Naħseb li kulħadd qal il-parti tiegħu u għamel il-ħsibijiet tiegħu, u ovvjament kulħadd qed jaqbel li huwa importanti li fejn ikun hemm sfidi nsolvuhom u nsibu s-soluzzjonijiet għaliex qed naqblu li llum ġie servizz importanti, jekk mhux indispensabbli, għall-Għawdxin.

IĊ-CHAIRPERSON: Jien għamilt xi rimarki ta’ konklużjoni. Naħseb li kulħadd jaqbel li s-servizz tal-fast ferry huwa servizz essenzjali: in-nies, in-negozji, il-Gvern u l-Oppożizzjoni jriduh, waqt li l-operaturi ovvjament huma interessati u, kif qalilna l-Ministru Camilleri, l-iskeda l-ġdida fiha diversi vjaġġi miżjuda u din se tkun l-iskeda li se tkun fis-sajf. L-uffiċjali min-naħa ta’ Transport Malta kellmuna dwar ir-rotta X300, li l-pjan ta’ kontinġenza għaliha qiegħed hemm u qbilna lkoll li rridu nwasslu messaġġ ta’ meta l-fast ferry ma jkunx se jaħdem minħabba l-maltemp, irridu naslu għand l-end user b’mod iktar effiċjenti. Il-Ministru Camilleri ssuġġerixxa l-‘myGozo’ app u hemmhekk qbilna wkoll. Imbagħad fl-aħħar tkellimna fuq l-express service tal-Public Transport minn ħdejn il-fast ferry. 
Ma nafx hawnx xi ħadd irid iżid xi kummenti, imma jien naħseb li hemm qbil bejn l-istakeholders. Kulħadd qed jagħmel l-almu tiegħu biex is-servizz ikompli jitjieb għax ovvjament ma rriduhx li jieqaf. Jekk m’hawnx iktar kummenti nistgħu nikkonkludu.

Grazzi ħafna tal-attendenza u tal-ħin tagħkom. Il-Kumitat huwa aġġornat.

Il-laqgħa ġiet fi tmiemha fis-6.07 p.m. u l-Kumitat agġġorna. 

